
AGAKIZA SI IGIKINISHO ( Igicye cya makuminyabiri )  

Ntangiye kino kiganiro mbashimira ko mukunda gufata umwanya wanyu   kugirango mutege amatwi ibyo Imana iriho itubwira muri ino minsi ikomeye ibanziriza ukugaruka kw’Umwami  wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’ abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo mbabwire ngo : ‘’ Nimuhugukire ibye, abiyobagiza, n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nitwambare imbaraga kuko igihe cyo guhemba no guhana kiri bugufi. Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “.  

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     

Twibutsanye rero ko ari icyumweru cya makuminyabiri tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 4 bya mbere, tumaze kubiganiraho mu buryo burambuye . Ku kibazo cya gatanu kitubaza intambwe zo mu Gakiza izarizo, twatangiye kuziganiraho mu byumweru bishize, tuvuga ko kugirango dukizwe tumaramaze ko tugomba gukora intambwe 5 : Uguhitamo, ukwimuka, ugusezerana, uguhinduka, ugukora imirimo myiza. Intambwe ya mbere n’iyakabiri,  twaraziganiriyeho mu buryo burambuye. Ubu  tugiye gutangira kuganira ku ntambwe ya 3 ariyo Gusezerana. 
INTAMBWE YA GATATU : GUSEZERANA ( Entrer en partenariat avec Dieu )
Gusezerana ni iki : Ni ugufata ingamba hamwe zo gukora ikintu mukakigeraho. Abantu basezerana ari babiri cyagwa benshi. Ingero : Dushobora kwemeranya gushinga imangazini tugacyuruzanya, twese tugasangira inyungu. 

Gusezeranya : Umuntu ashobora kwemerera undi kumukorera ikintu, cyangwa kumugeza ku kintu. Aba akimusezeranije. Ingero : Nshobora kukwemerera kukurihira amashule mpaka uyarangize. 

Hariho no gusezeranya abandi bantu : Ni uko basezeranira imbere yawe, ukakira amasezerano yabo, ukababera umuhamya w’ibyo basezeranye.  

Ibyo wasezeranye n’undi muntu cyangwa ibyo wamusezeranije, bituma mukomeza kugiranira imibanire n’ubusabane kuko mufite ikibahuza. 

Imana nayo kugirango mubashe kubana  muhorane, ntiwigere ugwa ngo umuhebe, mugomba gusezerana, mukagira ibibahuza, mukagira umushinga musezerana gukorana na we.   Ibyo, bizakurinda kunyuranya n’Imana, bizatuma ugendera mu nzira z’Imana, bizatuma ugendana n’Imana. Ubu umuntu wese agomba kwisuzuma akamenya nyimba hari umushinga ari gukorana n’Imana. Ese ni iki wasezeranije Imana gukorana nayo ?    

Muri Amosi 3,3, ijambo ry’i Mana riratubwira riti : “ Mbese abantu babiri bajyana batasezeranye “ ? Ntabwo byashoboka, nta n’ubwo babana nta kintu kibahuza, nta cyo basangiye. 
Umugabo n’umugore iyo bashinga urugo, ni ingero nziza y’ababana barasezeranye. Urugo rwo mw’isi ruhagaze ku masezerano. Umuhungu n’umukobwa iyo bapanga kwubaka, hari ibyo basezerana. Hari ibyo bumvikana bigomba kugenga imibanire yabo. Abantu bapfa kwubakana  nta masezerano ahamye bagiraniye kandi ngo buri wese ayahagarareho, abo nibo usanga ingo zabo zisambuka hadashize n’iminsi. 
N’Urugo rwacu rwo mw’Ijuru turi kwubakana  n’Umutware wacu Yesu- Kristo, rugomba guhagarara ku masezerano adakuka. Umwami wacu Yesu-Kristo, ntabwo mwabana mutasezeranye.  Hari amasezerano Imana iguha, nawe, hari amasezerano uha Imana. 

A. Amasezerano duhabwa n’Imana. 

Imana yahaye abana bayo amasezerano menshi akubiye mu masezerano abiri gusa twahawe na Yesu-Kristo. Yesu-Kristo yadusezeranije amahoro tukiri mw’isi, adusezeranya ubugingo buhoraho nitwava muri uno mubiri. Nyamara twanavuga ko ubugingo buhoraho ko tububonera muri ino si. Umuntu wese ufite amahoro, aba amaze kubushikira.        

Muri Malaki 2-5,  Ijambo ry’Imana riratubwira neza ko Imana yadusezeranije Ubugingo buhoraho n’amahoro. ‘’ Isezerano nasezeranye na we, ryari ubugingo n’amahoro ‘’.                             

Mw’Ijambo rimwe, Imana yadusezeranije kutuneshereza haba tukiri muri ino si, haba no mu rupfu. 

Umuntu ukiri mw’isi yanesheje Umwanzi, arangwa n’amahoro ari wo mutima uturije muri Yesu-Kristo. Kandi, kuva twarakiriye Kristo, tugahindurwa bashya n’Ijambo rye,  tugomba kugira ibyo byiringiro ko Umwami Yesu yatuneshereje ibiturwanya byose bitubuza amahoro muri ino si, nk’uko yaduhumurije ati : Ibyo mbibabwiriye kugirango mugire amahoro muri njye. ‘’Mw’isi mugira imibabaro, ariko, nimuhumure, nanesheje isi ‘’. ( Yohana 16 : 33 ). Umwami Yesu rero yanesheje ibitugwanya byose, kugirango tubeho  mu mudendezo tudatinya. Ahubwo tubeho mu mahoro no mu munezero n’iyo rwoba rukambye. Kuko Imana yatwibwiriye iti : Witinya kuko nagucunguye, naguhamagaye mu izina ryawe uri uwanjye. Nunyura mu mazi, nzaba ndi kumwe na we. Nuca no mu migezi ntizagutembana. Nunyura mu muriro, ntuzashya. Kandi ibirimi byawo ntibizagufata kuko ndi Uwiteka Imana yawe, Uwera wa Istraeli Umukiza wawe.                                                  ( Yesaya 43 : 1- 3 ). 
Umwami Yesu asezera abigishwa be, igihe yari bugufi bwo gusubira mw’Ijuru, ntabwo yabaraze amasambu cyangwa amazu, cyangwa indogobe, ntabwo yabaraze iby’isi, yabaraze amahoro. Kandi umuntu afite amahoro yo mu mutima, ni we wanesheje isi n’ibyayo nk’uko dukomeza kubishimangira. Tumenye neza ko imitima ituzuye amahoro ko itazabona Umwami Imana. Ijambo Yesu yatubwiye rirabitumenyesha neza riti : ‘’ Mwirinde, imitima yanyu ye kuremererwa n’ivutu no gusinda n’amaganya y’iyi si, uwo munsi ukazabatungura, kuko uzatungura abantu bose bari mw’isi yose, umeze nk’umutego ‘’.  ( Luka 21 : 34-35 ). 
Tugomba rero kwirinda, tugahorana imitima iturije mu Mana, kugirango Yesu naza kudutwara atazasanga imitima yacu yayembayembye, yayembayembeye mu by’isi, noneho iyi si  tukayisigaramo, abandi bazamutse, kandi twari kuri liste y’abazamuka. Tukamera nka muka Loti, yahindutse inkingi y’umunyu abandi bagahunga bakagera iyo bajaga, na we agasigara mw’irimbukiro . Yabitewe no kuyembayembesha umutima ku byo yarasize inyuma, bimwanga mu nda asubiza amaso i nyuma kandi Imana yabibabujije. N’ubu, umuntu yananiwe kuvavanura n’ibintu byose, ngo akure mu mutima we iby’isi n’abana b’abantu, ndetse na we yikure  mu mutima we ubwe, awimikemo  Yesu – Kristo, impanda nivuga ntabwo azayumva. Umwami Yesu yaranatubwiye ati : «  Uwo munsi, uzaba hejuru y’inzu, ibintu bye biri mu nzu, ye kuzamanuka kubikuramo, n’uri mu mirima n’uko ntazasubira inyuma. Ushaka kurengera ubugingo bwe wese azabubura, ariko uzabura ubugingo bwe wese, azabubona » ( Luka 17 : 33 ). 

Umwami Yesu yaratwibwiriye neza ko yazanywe no kuduha ubugingo buhoraho muri Yohana 10, aho Umwami Yesu atubwira ko ari we Mwungere mwiza. Umukunzi wacu Yesu-Kristo yaratubwiye ati : Ni jye rembo ry’Intama, umuntu niyinjira muri njye azakizwa, azinjira asohoke, kandi azabona urwuri. Umujura ntazanywa n’ikindi, keretse kwiba no kwica no kurimbura, ariko njyewe ho, nazanywe no kugirango zibone ubugingo ndetse no kugirango zibone bwinshi.   ( Yohana 10 : 9-10 ) 
Iyo ni yo ntego ya mbere  Umwami wacu  Yesu –Kristo adufiteho, ni iyo kutugeza iwe mw’i Juru, akaduha ubugingo buhoraho, tukazazabana nawe iteka ryose. Muri message ya mbere Imana yampaye kubagezaho itubwira ko Agakiza atari igikinisho, Umwami Yesu yaratubwiye ko yaje kuduha Ijuru, ntabwo yazanywe no kuduha iby’isi, yaje kuduha Ijuru. Kandi Ijuru  ritangirira hano mw’isi. Kuba mw’ijuru ukiri mw’isi, ni ukubaho mu mahoro y’umutima wacu, atakiguhubanganya, atakiguhahamura, atakigutera ubwoba.       

Ijambo ry’Imana riri mu Baroma 8 : 29 -30 na ryo riratubwira neza ko Imana yadusezeranije kutuneshereza : ‘’Abo yamenye kera yabatoranirije kera gushyushyanywa n’ishusho y’Umwana wayo, kugirango abe impfura muri bene se benshi. Abo yatoranije kera yarabahamagaye, kandi abo yahamagaye yarabatsindishirije, n’abo yatsindishirije, yabahaye ubwiza ‘’. 
Umwami Yesu yagusezeranije kukuneshereza ukazabana nawe ubuziraherezo. Tugomba kugira ibyo byiringiro, kandi abafite ibyo byiringiro, bazarangiza urugendo rwabo neza.  
Umwami Yesu yabitubwiye muri aya magambo ati : ‘’ Ntimuhagarike imitima yanyu, mwizere Imana, nanjye munyizere. Mu rugo rwa Data harimo amazu menshi : Iyaba adahari, mba mbibabwiye kuko ngiye kubategurira ahanyu. Kandi ubwo ngiye kubategurira ahanyu, nzagaruka mbajane i wanjye, ngo aho ndi, namwe muzabeyo. Kandi aho njya, inzira murayizi.      ( Yohana 14 : 1- 4 ). 
Ariko kugirango ibyo yagusezeranije bizasoze, na we ugomba kwigiraho umugambi nk’uwo agufiteho wo kunesha ukazaja mw’i juru, noneho mugasangira intego. Ni ho mushobora kujana mukagendana. Noneho, ugushaka kw’Imana n’Imbaraga ze, iyo bihuye n’ugushaka kwawe, ndetse n’imbaraga zawe, mugasangira intego imwe ntimunyuranye, ni ho hakoreka ibikomeye mu buzima bwawe ukanesha kandi ukabasha gukorera Imana mu kuri. 

Imana, ni we Data, ni we ufite ubuzima bwacu mu biganza bye. Ni cyo gituma tugomba kumusezeranya ibijanye n’ubushake bwe kuri twe. Kandi ubushake bwe kuri buri Mwana we wese witiriwe izina rya Yesu-Kristo ni ubu : ‘’Guhinduka rwose duhinduwe n’Imana, twarangiza tugahindura abandi ‘’. Iri ni ryo Jambo ritangirira ubutumwa ari zo messages zivuye ku Mana, Imana yanshinze gukwiragiza mw’isi yose. Kandi nawe nizakugeraho, ni inshingano zawe.  
Tugomba rero twebwe nk’abana be, gusezeranya Imana yacu ari we Data ibintu bibiri bikomeye : 

· Guhinduka twebwe ubwacu. Uku, ni ko kunesha. 

· Guhindura abandi. Uku, ni ko gufasha abandi kunesha, tukinjira mu mubare w’abasilikare bagomba gutegura umuzo wa Yesu-Kristo. 

1. Tugomba gusezeranya Papa wacu kunesha ariko guhinduka. 
Imana yadusezeranije kutuneshereza kugirango abashe kuduha ubugingo buhoraho. Ariko azaneshereza abamuhaye na bo indahiro yo guharanira kunesha. 
Kunesha, ni ukubasha gutegeka irari ry’imibiri yacu. Tugategeka inda zacu. Ni cyo gituma Imana idusaba kuja dukora amasengesho yo kwiyiriza ubusa.  Tugategeka indimi zacu, zitavuga iby’ubupfapfa. Tugategeka ibitsina byacu, tutabikoresha iby’isoni nke. Tugategeka amaguru n’amaboko yacu tutayakoresha ibyaha.  Ibi byose tuzabigeraho nitwabasha gutegeka ibitekerezo byacu, tukabirinda uburiganya bwa Satani.       
Mw’Ijambo turangije gusoma mu gice cya munani mu Baroma. Imana yadutoranirije kudushushanya n’Umwana we w’Ikinege ari we Yesu –Kristo. Gusa na we, ni ko kunesha kamere y’icyaha twarazwe na Adamu na Eva. ( Kamere y’icyaha irangwa no kwikunda gukurura irari ry’uburyo bwinshi, ishari n’inzigo, uburyarya, ukwishira hejuru no kutumvira). Noneho, tukambara kamere y’Imana ( irangwa n’urukundo, ukuri, ukwicisha bugufi no kwumvira ). Kandi abambaye Kamere y’Imana, ni bo bana b’Imana, ni bo azabana nabo mw’Ijuru, ni bo bwoko bwe.   

Ariko, Imana, ntabwo ikora yonyene, ntishobora kukuneshereza, ngo iguhindure udashaka. Ntacyo Imana yagushoborera utazanye imbaraga zawe ngo ukore ibyo ugomba gukora uve mu bunebwe no mu ntege nke.  Ijambo ry’Imana rirongera rikatubwira ngo : Abamwemeye bakizera Izina rye, yabahaye ubushobozi bwo kuba abana b’Imana. ( Yohana 1 : 12 )  Imana iraguha ubwo bushobozi bwo guhinduka, ariko ni wewe ugomba kwakira ubwo bushobozi, ukabukoresha, ukabona guhinduka umwana w’Imana.       

Ugomba rero nawe kuzanamo ugushaka kwawe n’imbaraga zawe nk’uko nkomeza kubishimangira, kugirango uzagere ku rugero rwo gutegeka Kamere zawe mbi zose, usigare urangwa no gukora ibyiza gusa. Nk’uko Imana Yera, na we irashaka ko uhinduka umweranda n’umuziranenge.  

Tugomba kumenya neza ko Imana idatsindishiriza na hato abo gutsindwa. ( Kuva 34 : 7b ) Kugirango uneshe, ugomba kumusezeranya na we kunesha, kandi ugakora ibishoboka byose, ugakora ibyo agusaba byose  kugirango uneshe.  

2. Tugomba gusezeranya Papa wacu guhindura abandi. Uku, ni ko gufasha abandi kunesha, tukinjira mu mubare w’abasilikare bagomba gutegura umuzo wa Yesu-Kristo. 

Intego ya kabiri Imana igufiteho, ni iyo kugukoresha. Ariko Imana irashaka kugukoresha warahindutse usa nawe, warahindutse umwana we, kandi ukabyemera ata gahato.  

Turagomba rero natwe gusezeranya Imana kuyikorera. Turagomba kugaragariza Imana ubushake dufite bwo kuyikorera. Kandi Imana nta kindi idushakaho, idushakaho kuyunga n’abandi. 

Ijambo ry’Imana riri muri 2 Abakorinto 5 : 17- 18, rirabitubwira neza riti :’’ Umuntu wese iyo ari muri Kristo, aba abaye icyaremwe gishya, dore byose biba bihindutse bishya. Ariko ibyo byose, bituruka ku Mana yiyunze natwe ku bwa Kristo, ikaduha umurimo wo kuyunga n’abandi.’’ 

Iyo umaze kwinjira mu nzira y’Agakiza yo guhinduka icyaremwe gishya, ntuhinduka gusa umwana w’Imana, ahubwo, uhinduka n’incuti ye. Imana rero irashaka ko umushakira incuti nyinshi. Nk’uko umugani w’ikinyarwanda ubivuga ngo : Incuti ikugeza ku yindi. Icyo ugomba gukora kugirango umenyekanishe Imana abatayizi bayimenye bayikunde, Imana yo nyene izakiguhishurira nusenga ukabimusaba. Hari umurimo Imana yakuremeye kugirango Ubwami bwe bwaguke. Ugomba kuwumenya, ugasezeranya Imana kuwurangura neza, noneho, ugahindurira benshi gukiranuka.  

Dusubiye kuri rya Jambo riri muri Malaki 2 : 5-7, Imana irongeraho ko Ubugingo n’amahoro yadusezeranije, yabiduhaye kugirango natwe tumwubahe, dukurikize amategeko ye, duhoze amategeko y’Imana mu kanwa kacu, dukore ibyo gukiranuka, kandi tugendane nawe mu mahoro no mu byo gukiranuka. Ku bw’ibyo duhindure benshi bave mu byaha. Akagerekaho ati : Kuko akanwa k’umutambyi gakwiriye guhamya iby’ubwenge, kandi abantu bakwiriye kuba ariwe bashakiraho amategeko, kuko ari we ntumwa y’Uwiteka Nyiringabo ‘’. Ntituzigere kandi dutakaza na rimwe mu bitekerezo byacu ko mu byazanye Yesu  mw’isi ko harimo kuduhindurira Imana yacu  kuba abami n’abatambyi.  ( Ibyahishuwe 5 : 9-10 ). Turi rero abatambyi imbere y’Imana. Kandi inshyingano dusangiye n’Imana, ni iyo gufasha abandi gukizwa bakava mu byaha, bagahinduka ibyaremwe bishya, bakiyunga n’Imana, bakagendana nayo, bakanesha. 
Gusezerana n’Imana rero mu magambo avunaguye, ni ukwemerera Imana kubana nawe, gusa na we no gukorana nawe. Ni ukwemera kumubera umufasha umubereye kandi umukwiriye. Ni ukwemera kumubera umubiri, ukamubera ubuturo. Ni ukumwemerera guhora mu bushake bwe, ugahora ukurikiza amategeko n’amateka ye, ni na yo atubeshaho.  

Gusezerana n’Imana, ( entrer en partenariat avec Dieu ) ni ukwemera kumubera incuti n’umunyamabanga. Ni ukwemera kumubera ukuboko kw’iburyo. Imana na yo izagufata nk’incuti yayo nyakuri.  Izaguhishurira ubwiru bwayo nk’uko Yesu yabitubwiye ngo : Muri incuti zanjye, nimukora ibyo mbategeka. Sinkibita abagaragu banjye kuko umugaragu atazi ibyo Shebuja akora ahubwo, mbise incuti zanjye kuko ibyo numvise byose kuri Data ndabibabwira’’                             ( Yohana 15 : 14 -15 ). 

Imana, ntacyo ija ihisha abo ifatanije na bo imigambi yo kurangura muri ino si. Ibi turabibona neza kuri Aburahamu, iyo dusomye mw’Itangiriro 18 : 17- 19, aho Imana yari igiye kurimbura Sodoma na Gomora, ngo yaribajije iti : ‘’ Aburahamu namuhisha icyo ngiye gukora ?. Kuko Aburahamu atazabura guhinduka ubwoko bukomeye bw’ubunyamaboko, kandi  amahanga yose yo mw’isi azaherwa umugisha muri we. Kuko icyatumye mumenya ari ukugirango ategeke abana be n’abo mu rugo rwe bazakurikiraho gukomeza mu nzira y’Uwiteka, bakora ibyo gukiranuka, bakora imanza zitabera, kugirango Uwiteka azanire Aburahamu ibyo yamuvuzeho’’.

Iyo wakijijwe, ugomba kugera ku rugero rwo kugira umugambi usangira n’Imana, uwo mugomba kurangurana muri ino si. Ukagiranira  ubucuti bwihariye n’Imana, butuma wipfungurira Imana na yo ikakwipfungurira, ikaguha amasezerano yo kugukoresha.  

Ni ibiki Imana idusaba gukora kugirango tuneshe kandi tubashe kumukorera, gutyo, dusoze amasezerano twamusezeranije ? 
Icyambere  tugomba  gukora :  Ni ukwemera gukizwa n’ubuntu bwe.   

Tugomba rero kwemera gukora ibi bintu bitatu biduhesha ubuntu bw’Imana kugirango dukizwe. Ibi turabivuga kuko nta wanesha, kandi nta wagombye gukorera Imana adakijijwe by’ukuri. Kandi ibi bintu bitatu twari twarabiganiriye mu buryo burambuye mu nyigisho zatambutse zatwigisha ingene dukizwa n’ikidukiza icyaricyo.   

· Guhora usaba Imana imbabazi, igihe cyose  uzatsitara ukagwa mu cyaha, kugirango uzahore wejejwe igihe cyose n’amaraso y’ Umwami Yesu. Ariko, ntabwo twebwe abantu tugomba guhora dukinisha icyaha kuberako Imana  ari inyembabazi. Iyo tumaze gukizwa, icyaha gishobora kutugwirira, tukagikora tutakigambiriye. Ariko noneho gukora icyaha nkana ngo Imana izambabarira, urwo ni urubanza abakora batyo bafitaniye n’Imana, ntashobora kugira icyo nduvugaho. Icyo nzi cyo nk’uko nkibwigwa n’Ijambo ry’Imana, n’uko umuntu asuzugura Imana nkana, agahora mu bidatunganye ntashake kwikosora, Imana iramuca. Noneho umutima we ugahinduka akahebwe, ukinangira ukananirwa kwihana. Akazateba agapfana ibyaha kandi atabuze umwanya wo kwihana. Ijambo ry’Imana riri mu Baroma 1 : 28, riratubwira riti : «  Kandi  ubwo banze kumenya Imana, ni cyo cyatumye Imana ibareka ngo bagire imitima yabaye akahebwe bakora ibidakwiriye…….. »  Ijambo na ryo riri muri Yeremiya 22 : 24-26, riratubwira riti : « Ndirahiye, ni ko Uwiteka avuga, nubwo Koniya mwene Yehoyakimu, umwami w’Ubuyuda, yaba ari impeta ku rutoke rw’ukuboko kwanjye kw’iburyo, nagushikuzaho, maze nkakugabira abahiga ubugingo bwawe n’abo utinya….. » . Rero, n’iyo woba witwa ngo warakiriye Agakiza warakijijwe, ugashishikara kwigira ibiro biteze, ntushakishe kwera imbuto z’abihanye, n’iyo woba wari incuti magara y’Imana, ugatangira kwirata no kwishira hejuru, ugatangira kumuzanaho ubwirasi bwo mu mutima, ukibagirwa ko uri umuntu nk’abandi ko utari igitangaza,  Imana ntizareka kukujugunya. Nimara kukurambigwa, izakurekurira Satani akugenze uko ashaka.  Hari abantu bari kurambira Imana.  Imana ntikinishwa, ni Imana ikomeye. Ni Imana itavogerwa. 
Imana iratubembereza, ikaduhamagarira buri gihe kwihana. Ariko nidukomeza kwigira intumva, tuzumvirayo. Nubu, Imana iri kutwongera andi mahirwe yo kugirango twihane. Nitutihana, n’akazi kacu. Umuntu wese ahamagariwe kwitaho ubugingo bwe adatinze. Imana, muri message ya kabiri yampaye, iravuga iti : ‘’ Umwanya washitse aho ntazongera kwemera ko abantu basubira i nyuma. Ni umwanya wo kumenya neza icyo uhitamo n’icyo ushaka ‘’. Nimwuname mupfukame mbababarire hakiri umwanya. Muri message ya kane nayo iduhamagarira kwitegurira guseruka imbere y’Imana tudakorwa n’isoni, Uwiteka Imana yacu  aratubwira ati : ‘’ Ndarambiwe n’abanyabyaha. Ndi kubihanangiriza ubwanyuma. Nimutisubiraho vuba, mugiye kubona ingaruka z’ibyaha byanyu. Mumenye  neza nyimba muguma muri jyewe. Mumenye neza nyimba muri mu mubare w’abana banjye. Kuko harageze igihe byose bigiye  guhinduka. Musengere kubona umwanya wo kwihana, wo kubabarira abandi n’uwo gukunda. Igihe kiraje aho igice kimwe cy’abantu kitazabona uwo mwanya ‘’. 

Imana rero, iri kutwihanangiriza ubwanyuma.  Nidukomeza gukinisha Agakiza, nta kindi tuzaba dutegereje atari ugucibwaho iteka. Buriya, Imana ntigira nkunzi. Uko uyigenjeje ni ko ikugenza. None se, ko duhora twirata ngo turakijijwe kandi tuzi neza muri twe ko tudakijijwe, twibaza ko Imana izatinya kudukoza isoni. Nyamara igiye kudukoza isoni bose babireba nitutisubiraho vuba na bwango. Ijambo ry’Imana riri mu Baroma 2 : 4b- 11,  riratubwira riti : ‘’ Ntuzi ko kugira neza kw’Imana ko ariko kukurehereza kwihana ?  Ariko kuko ufite umutima unangiwe utihana, wirindirije umujinya uzaba ku munsi w’uburakari, ubwo amateka y’ukuri y’Imana azahishurwa, kuko Imana izitura umuntu wese ibikwiriye ibyo yakoze. Abashaka ubwiza n’icyubahiro  no kudapfa, babishakisha gukora ibyiza badacogora, izabitura ubugingo buhoraho. Ariko, abafite imitima ikunda kwirema ibice, ntibumvire iby’ukuri, ahubwo, bakumvira gukiranirwa, izabitura umujinya n’uburakari, n’amakuba n’ibyago. Ni byo izateza umuntu wese ukora ibyaha, uhereye ku Muyuda ukageza ku Mugiriki. Ariko ubwiza n’icyubahiro n’amahoro, ni byo izitura umuntu wese ukora ibyiza, uhereye ku Muyuda, ukageza ku Mugiriki, kuko Imana itarobanura abantu ku butoni. ‘’ 

Buriya Abanyistraeli baja bambera icirwa gikomeye. None, ntibari ubwoko Imana yatoranije mu mahanga yose ngo bamubere ishimwe. Ariko, ubwibone bwabo, ntibwigeze bubakundira gucira bugufi Imana ngo bayumvire. None se, amaherezo yabo yabaye ayahe ? Ntiyabaye ayo kurimbukira mu butayu, kandi bari bicaranye amasezerano yo guhabwa igihugu cy’ i Kanani ho Gakondo ? Natwe, abantu bitwa abakizwa bagashishikara kwibona imbere y’Imana, nta juru bazabona n’aho twarisezeranijwe. Igihe udakora wewe ubwawe icyo ugomba gukora kugirango usorezwe amasezerano Imana yaguhaye, ntabwo azasoza, kuko Imana ntikora yonyene nk’uko dukomeza kubivuga. Imana yigeze imbwira Ijambo rikomeye irambwira iti : ‘’ Igihe ugitegereje, gira icyo ukora ‘’. Ntugomba gutegereza amasezerano wicaye, reba uruhare rwawe ururangure, Imana izakora ibisigaye utabasha wewe ubwawe. 

Ubuhamya bw’umukobwa yishwe na Sida ku bwo kwanga kwihana. 
Hari umukobwa na nyina we, bitwa ngo barakijijwe, bari mw’Itorero ry’Imana. Umukobwa yari n’umuririmbyi. Noneho bakaja basambana basangira abagabo. Baje kurwara Sida, umukobwa agerageza kubinyegeza ngo yanga no gufata imiti. Noneho mw’Itorero, hakaza hamanuka ubuhanuzi bubwira abakristo kwihana ubusambanyi, ariko, uwo mugore n’umukobwa we barinangira, banga kwihana. Ntibyatinze, uwo mukobwa ararwara araremba. Aja mu bitaro baramuvura yanga gukira arateba arapfa. Ijambo rya nyuma yavuze, yabwiye nyina ngo ubu ni ho nkibona ko unyanga. None se, umwanya wose yarwaye, urumva yarabashije kubabarira nyina atapfanye ibyaha. Na we ubwe ntiyabashije gusaba imbabazi z’ibyo yakoze. Kubera kwanga kwihana mu gihe Imana yabimusaba akigira sindabibazwa, umutima we watebye winangira uhinduka akahebwe. 

· Ugomba gusezeranya Imana guhora usoma Ijambo ryayo, kugira ngo rigukosore kandi rikuyobore, rikugeze ku rugero rwo kwirinda ibyaha. Ndumva imbaraga z’Ijambo ry’Imana twaraziganiriyeho mu buryo burambuye mu bice biri imbere, tutagomba hano gusubira kurivugaho byinshi. 

· Ugomba guhora ufata umwanya wo gusenga Imana kugirango Imbaraga z’Imana zikumanukire kandi zihorane nawe. Kandi zizahorana na we ku bwo gusenga wejeje, ugasengera mw’Ijambo, kandi ugerageza no kurishira mu ngiro. Imana rero ku bwo Umwuka We Wera azakwuzuza, azaba abana nawe. Nabana nawe, ntakizakunanira na kimwe. Azakorera byose muri wewe, azaguha kwirinda ndetse no kwihanganira byose. Ibi, bikaba aribyo biranga abanesha.

Icya kabiri  tugomba gukora :  Ni ukwemera kugendana n’Imana. 

Nk’uko twabivuze mu gice giheruka kijanye no kwambara, kugendana n’Imana, ni ukumuha umutima wawe, ukawumurekurira, akaba ari we awuturamo wenyene. Ukawukuramo ibintu byose, ndetse n’abantu bose. 

Nugendana n’Imana uzanesha kuko uzaba utwaye muri wewe Umutware ukomeye ushobora byose. 

Umugabo yitwa Henoki, yatubera urugero. Mw’Itangiriro 5, inkuru ze zirasobanuye neza. Ku murungo wa 21, Bibiliya Yera iratubwira iti : ‘’Umugabo yitwa Henoki ngo yagendanaga n’Imana, ntiyaboneka kuko Imana yamwimuye ‘’.

Imana, kubera ko uwo mugabo yibanira na we, Imana ngo yahavuye imwimura imukura mw’isi imujana iwe mw’i juru adapfuye. Hari ukunesha gusumba uko ?.     

Imana  mu butumwa yampaye kubagezaho, haraho avuga ngo : ‘’Ni jye wo kubaneshereza, ariko neshereza abari kumwe na njye ‘’. Kuba kumwe n’Imana, ni inshingano yacu, ubundi Imana ikatugwanirira muri byose, kandi ikatuneshereza mu nzira zacu zose. Kuba kumwe n’Imana tukaba twarabisobanuye mu gice cya gatatu cy’intambwe ya kabiri yo mu Gakiza, ariko kwambara. 

Ijambo ry’Imana riri mu Ngoma za 1 , 17 : 2,  riratwemeza neza ko uri kumwe  n’Imana ko ataneshwa. Ahubwo, ibyo agambiriye gukora byose azabigeraho. Riratubwira riti :  ‘’ Kora uko umutima wawe ushaka kose, kuko Imana iri kumwe nawe ‘’. Icyo uzashaka kugeraho cyose uri kumwe n’Imana uzakigeraho. Kandi n’Imana  uzayikorera mu buryo buhambaye nk’uko Imana ishaka. No kunesha uzanesha uri kumwe n’Imana kuko ntakiyinanira ‘’.  

Twariho tuganira ku ntambwe ya gatatu yo mu Gakiza ari yo Gusezerana . Twavuze ko ntababasha kugendana ngo bafatanye urugendo batasezeranye. Twavuze ko natwe kugirango tugendane n’Umutware wacu Yesu-Kristo, tugomba kugiranira amasezerano yihariye. Tugomba kumusezeranya mbere na mbere guhinduka ibyaremwe bishya kandi duhinduwe na we. Tugomba icya kabiri kumusezeranya kumukorera dukorana na we. Ibi byose tuzabishobozwa no kwemera  kwakira  ubuntu bw’Imana bugizwe n’Ijambo rye, Imbabazi z’Imana ndetse n’Imbaraga  z’Imana ari wo Mwuka Wera. Tuzabishobozwa kandi no kwemera  kugendana n’Imana amanywa n’ijoro, tukemera  kwomatana na we ari ko kuba maso. Ubutaha tuzakomeza kino kiganiro, tuvuga ku cyo twakora kugirango Imana itwizere iduhe amasezerano, ndetse n’ibyo twakora kugirango dukomeze ubucuti bwacu n’Imana.   
MUBE MASO, UMUNSI W’UWITEKA URI BUGUFI  UTAZABATUNGURA  ATA MASEZERANO  MURAGIRANIRA  N’IMANA  MUKAZATANDUKANA  ITEKA RYOSE 
Uwiteka Imana yacu aratubwiye ati : 

Igihe cy’ibyiringiro kiri imbere yanyu.   Nuko, mpagaze hejuru y’umusozi  ndi gusemerera. Benshi baranyumva, ariko mur’abo ni igice kimwe kimpindukirira., abandi  babaye  nk’ibishusho ntibava aho bari bigumira mu byaha. Barumva ariko ntibatega amatwi. Dore, barasinziririye mu byaha no mu bushake buke. Icyo ntakora ni iki ? Reba, Umwuka wanjye wera uri bugufi bwanyu  kugirango ubayobore. Ariko se, mwarawuhaye kaze ? None se mwayoborwa n’icyo mudafite kandi mutazi ?. Mube abere, nta na kimwe kibanyegezwa.  Nta mugambi n’umwe mu  migambi yanjye, uzababera amayobera. Kuko njye gusura abari bugufi bwanjye , Abo ngabo, ngiye kubaha ibigwanisho byo kugwanisha mu bihe bigiye kuza.  None, wewe uri gukora iki aho ngaho ko wirigwa wongorera utugambo atacyo ukora. Usenga wikiza, Waturira ibyaha mu  ntamatama, ubesha, urahira mw’izina ryanjye, kandi uriho  utukisha ibyo  ijambo ryanjye byose ryigisha. Ndabibabwiye ku mugaragaro, mwagomba mwese kwihuta kuko ndi Imana y’imbabazi , kandi akaba nta mwana wanjye n’umwe agorerwa i ruhande rwanjye.  Munyizere, ndi Imana itabesha kandi y’urukundo. 
‘’Gukina byararangiye ( la récreation est terminée ). Dore mpagaze ku musozi wa Siyoni ndavuga ifilimbi. Mwa bana b’abantu mwe, ko nabahaye iby’isi byose ngo mumererwe neza nababwiye ko ariyo maherezo ? Ko natebye nkaboherereza Umwana wanjye ngo abereke uburyo mungeraho, ariko ntacyo mwize, ( mais vous n’avez rien appris ). Ubu wewe, ambaza, wohereje umwana wawe kwiga akagenda agakina gusa, akakuzanira izero, wamererwa gute ? Dore mugiye kunzanira amazero. Ubwire abantu ngo kuva uno munsi uwumva ijwi ryanjye ntiyinangire umutima, kandi abirirwa bampamagara ngo Databuja Databuja badakora ibyo ndababwira, ndabahakaniye.’’  Amen.  

Musome :  1Abakorinto 10 ; 1-13 , Luka 6 ; 46-49 , Yakobo 4 ;7 -10 , 2 Ugutegeka 10  et 11, 2 Ngoma 15; 2

Matayo 4 ; 4-5 , Yohana 3 ; 2-5 , Zaburi 125 ; 1-5 , Matayo 6, Imigani 10 ;2 , Zakariya 3, Yohana 6 ; 1-20, Ibyahishuwe 3 ; 1-13 , Yeremiya 34, 2 Abakorinto 6, Abaroma 12 ; 1-16 , Abakolosayi 4 ; Kuva 10 ; 5-8, Kubara 10 ;1-10,  Samweli 1 ; 1-6 , Itangiriro 40.   
Imana idusabye gusoma ano magambo yo muri bibiliya kugirango tubashe gusobanukirwa neza buno butumwa. 

Turagushimiye Mana ku bw’imbabazi n’urukundo udukunda, byatumye wicisha bugufi, ukaza kuvugana n’ubwoko bwawe.    Amen

